Сцэнарый свята “Гуканне вясны”

Мэта: адраджэнне і ўзнаўленне старадаўніх звычаяў, далучэнне вучняў да актыўнага ўдзелу ў правядзенні свята.

Настаўнік. Працоўны год у старажытных славян вызначаўся тымі натуральны-мі падзеямі, што даюцца самой прыродай. Ён падзяляўся на дзве паловы: летнюю і зімовую – і пачынаўся з першага веснавога месяца – сакавіка.

Поры года ўяўляліся нашымі продкамі як жывыя Багі і Багіні, якія па чарзе прыходзяць на зямлю і ўладараць над ёю пэўны тэрмін. Адсюль вясну называлі дзяўчынай гожай і добрай, лета – малойцам прыгожым, багатым; восень – падобнай да жанчыны старой, але багатай і шматдзетнай; а зіму – да бязлітаснай мачахi.

Сярод абрадаў аднымі самымі цікавымі і, напэўна, найважнейшымі былі веснавыя святы. З вясны пачыналіся новыя клопаты аб будучым ураджаі, вясной абуджалася прырода, і ад таго, наколькі цёплай і ўрадлівай будзе вясна, колькі дабра яна прынясе з сабою, залежалі дабрабыт і лад жыцця чалавека. У сакавіку пачынаюць вяртацца з Поўдня жаўрукі, буслы. У гэтыя дні дзяўчаты спявалі песні, заклікаючы вясну прыляцець з цёплым летам, карабамі жыта, лубкамі гарошку. З першых сакавіцкіх дзён і пачынаўся ў старажытнасці цыкл веснавых святаў.

У веснавы цыкл на Беларусі ўваходзілі наступныя абрады: закліканне вясны, велікодны, валачобны, юр’еўскі, куставы, сяміцкі, троіцкі, русальны тыднi. 
Першым абрадам, які адкрываў веснавы цыкл, быў абрад гукання вясны. У гэты дзень моладзь збіралася на грудах ці ўзгорках за сялом, а калі іх не было,– на дахах клецяў, пуняў ці на ўзвышшах і тут спявала свае песні, так званыя вяснянкі. 
Вядучы 1. Вясна дыхнула на палі, на рэкі, на крыніцы –
                    І ручаіны паплылі, і крыгі пачалі крышыцца.

Вядучы 2. Загаманілі ў той жа час ёй пушчы і дубравы:
                     «Ідзі да нас, ідзі да нас, здымі і з нас аковы»
Вядучы 1. Ідзе вясна ва ўсе куткі, ва ўсе лясы і пералескі.
                     Куды зірне – там жаўрукі, дзе ступіць – там цвітуць пралескі.

Гучыць песня «Ой, рэчанька, рэчанька».
Дзед. Добра спяваеш, суседачка. А ручнікоў якіх наткала ды навышывала! Спраўная ты кабета, Алена.

Алена. А як жа, дзядок, яно ж так і трэба. Нашы беларускія жанчыны ва ўсе ча-сы добрымі гаспадынямі былі. Усё ўмелі рабіць: шыць і вышываць, прасці і ткаць, сеяць і жаць, ды добрыя песні спяваць. І перад бядой ніколі рук не апускалі і галавы не схілялі. Дзядуля, а чаму ты такі пануры? Валёнкі і футравую шапку не скідаеш? Вунь ужо хутка і сакавік на дварэ.

Дзед. Сакавік толькі на календары. А цяпла няма. Недзе вясна затрымалася, да нас не спяшаецца. Вось ў старыя часы моладзь збіралася і хадзіла ў поле – вясну гукала, песні спявала, птушак сустракала.

Алена. Ой, дзядок, не трэба журыцца! Мы ж і цяпер Вясну пагукаць можам. Нашы дзяўчаты столькі песняў народных ведаюць! А як хораша яны спяваюць! Іванка, ідзі пакліч сястрычак ды іх сябровак – няхай збяруцца ды вясну пагукаюць.

Іванка. Мамачка, а можна і мне вясну гукаць? Я дудачку зрабіў. На дудачцы зайграю – жаўранкі пачуюць, да нас прыляцяць, на сваіх крылцах Вясну прынясуць.

Алена. Сыграеш, сынок, сыграеш. Але без дзяўчат ды без іх песняў тут не абысціся. Бяжы пакліч. Я тым часам з цеста жаўранкаў напяку, кашу звару. А ты, дзед, ідзі пераапраніся, а то сваім выглядам Вясну спужаеш.

Дзед. І то праўда.

Усе разыходзяцца. Іванка пабег да дзяўчат, дзеці ціхенька дамаўляюцца і разыходзяцца, вяртаюцца на сярэдзіну імправізаванай сцэны.
Іванка. А я ўсё ж такі на сваёй дудачцы сыграю. Можа, які-небудзь жаўранак пачуе ды прыляціць хутчэй. (Iграе).
. Ганначка і Марылька кланяюцца маці.
Ганначка. Дазволь нам, маці, Вясну гукаці…

Марылька. На цёплыя травы, на белыя росы, на буйное жыта, на лён валакніс-ты, на ячмень залацісты. 
Блаславі, маці, зіму замыкаці. (2 р).
Блаславі, маці, вясну сустракаці. (2 р).
Алена. Бласлаўляю вас, дзеткі, Вясну гукаці! Бярыце печаных жаўранкаў, ідзі-це на высокія мясціны, уверх іх падкідвайце, каб птушкі ўбачылі, да нас прыляцелі, на сваіх крыльцах Вясну прынеслі.

Ганначка і Марылька
Прыйдзі, прыйдзі, Вясна! Гу-у-у!

Прыйдзі, прыйдзі, красна! Гу-у-у!

Прыйдзі на светлыя дзянёчкі, на цёплыя травы, на белыя росы! Гу-у-у!

Вядучы1. Але што гэта за шум? Ды гэта ж завыванне завірухі.

Вядучы 2.               
Боты ў полі звіняць меддзю,
Вецер свішча наўздагон.
Развітацца зіма едзе

У Валожынскі раён.

Снежань.                 
Сіні лёд дрыжыць,
Белы конь бяжыць

На санях Зіма

У кажусе ляжыць.

Студзень .                
Яна едзе ў даль

На апошні баль
І за гэта ёй –

Ледзяны медаль.

Люты.                     

Ля новых варот
Робіць паварот.

Гэй, дарогу дай

Расступіся народ!

Зіма.  Шанаванне добрым людзям,

Хай вам радасці прыбудзе.

Хлопцы, дзеўкі, мамы, таты,

Запрашаем вас на свята!

Пра мяне ў вас, па праўдзе,

Часта йшла гаворка:

Што снег вочы краю

Вабяць ноччу зоркі.

У маёй арцелі

Служаць тры брацельнікі.

Снежань – замятун,

Студзень – калатун.

І люты – лятун.

Не сядзяць на дачы,

Не ляжаць у пасцелі.

Дайце справаздачу,
Што зрабіць паспелі.

Снежань.  Як мне і належыць

Я быў вельмі снежны.
Болей снегу – болей хлеба
Разгружайце вагон з неба.

З усіх нябесных баз

Я свой вычарпаў запас.

Студзень. Я ж сцюдзёнаю парою

Выпускаў сняжынкі роем.

Я ахутаў кожны кусцік,
Лёд каваў у звонкай кузні.

Каб па стужцы цвёрдых рэк

Мог катацца чалавек.

Люты. Як я з братцам ні стараўся,

У адной справе промах даў:

Усе рэчкі замарозіў,

А адну не ўтаймаваў-

Малочная рака цякла і цячэ

І, кажуць, вясною прыбудзе яшчэ.

Зіма: Слухайце маю аб’яву,

Абяцаю ўсім забаву.

Зараз будуць песні, скокі -

    Выступаюць – скамарохі.

Скамарох 1. 

А мы масленку дажыдалі,

Гару сырам набівалі.

Скамарох 2.                         
Зверху масла налівалі.

Хто з гары пакоціцца,

Той яшчэ вароціцца.

Скамарох 1.                          
Масленка ж катліва-

Пакатацца міла.

Скамарох 2.                         
 Не зважайце на  мундзіры,

Выступайце ў турніры.

Скамарох 1.                           
Зараз будзем строіць смешкі-

Запрашаем на пацешкі.

Скамарох 2.                            
Пасмяяцца ўсе запрошаны

Пачынаем скамарошыны.

Прыпевачкі ў выкананні вучняў.

1.Заспяваем, заспяваем.

Звонкія прыпевачкі

Да чаго жа галасісты

У Судніках дзевачкі.

2. Самалёты ляцяць

І вядуць іх лётчыкі.

Мы нідзе не прападзём

З Макасічоў хлопчыкі.

3. Гарманіст, а ну давай

Весялей нам заіграй.

Заспяваю я прыпеўкі

Ты за мною паспявай.

4. Ай, гармонь мая тальянка

За ракой жыве Мар’янка,
Каб я меў чаўначок

Пераплыў на той бачок.

5. Туры – туры, растатуры

Беларускай мы натуры,

Трошкі пасварыліся,

Потым памірыліся.

6. А я малы не дарос,

Прыхваціў мяне мароз,
Выйду топну на масту,

Дык адразу падрасту.

7. Камарочкі вы мае

Не кусайце вы мяне

Хлопчыкаў кусайце,

Спаць ім не давайце.

8. А нашыя дзевачкі

Толькі на прыпевачкі,

На работу- не хачу,

Бо я ножкі прамачу.

9. Ой, трава – лебяда

Хлопцам гора і бяда:

На танцы спяшылі –
Вушы не памылі.

10. Я і стар не магу,

Я і слаб не магу.

А зайграюць плясавую

Ашалеўшы бягу!

11. Добра хлопцы заігралі
        На вясёлай дудцы,

Падвываў ім пёс Барбос,

Седзячы на будцы.
Зіма загадвае загадкі

Скамарох 1.                              
Гэй, народ!

Вясна ля варот!

Скамарох 2.                             
Будзем разам спяваці,

Вясну- красну гукаці!

Скамарох 1.                             
 Прыдзі, прыдзі вясна

Прыдзі, прыдзі красна.

Скамарох 2.                             
 Каб ішла вясна хутчэй

У круг уставайце,
Вяснянку заспявайце.

Скамарох 2.                              
        Будзем весела спяваці

Вясну- красну гукаці.

Заклічка “Жавароначкі, прыляціце”
Жавароначкі прыляціце,

Вясну красную прынясіце,

Каб сонейка засвяціла,

Каб снег белы растапіла,

Каб садзікі расквяціла.

Жавароначкі, прыляціце,

Зямлю – матухну абудзіце

І дожджыкам напаіце,

Каб травачкі нарасціла,

Каб волікаў накарміла.

Жавароначці, прыляціце,
Цёпла лецейка прынясіце,

А зімачку забярыце,

Бо зімачка надаела –

Нам хлебушкі пераела.. (танцуюць вучні малодшых класаў)
Зіма. І сапраўды засядзеліся мы тут.

Годзе сняжыначкі,

Сыпацца з неба.

Цёплага сонца

Чакае ўжо глеба.

Мы нагуляліся з вамі ўволю.

Баб наляпілі

Са снегу даволі.

Хутка растопяць вас

Сонца праменні і

Рэк, ручаёў

Мы пачуем бурленне.

Удосталь нап’ецца

Матуля- зямліца

Свежай, сцюдзёнай

Вясенняй вадзіцы.

Снежань. 

Мы жылі ў добрай згодзе

Увесь сезон суровы.

Час сказаць у гэтым годзе
Развітання словы.

Студзень.                          
 Хай у пару будуць засеўкі

Акрыяюць лозы,

Хай трашчаць вашы засекі,

Як зімой марозы.

Люты. 
Галаву вядзе да сну,

Моц акоў маіх слабее,

Але з вамі йшчэ паспею

Адамкнуць вясну- красну!

Скамарох 1.
Гэй, народ, уставай у карагод, 
Будзем вясну сустракаць,
Ды танцы танцаваць.
Скамарох 2.                         
Станцуем “Колу з падскокамі”

А ўсе канапелькі зверху зеляненькі. У-у-у-у.”

Самі не бяруцца, у рукі не даюцца. У-у-у-у!

        Як ляцеў журавель да бабіных канапель, У-у-у-у!

І канаплю забраў, і сарочку не даў. У-у-у-у.

А я таму жураўлю праву ножку пераб’ю. У-у-у-у!

А на тую ножку накладу панчошку. У-у-у-у!

Вераб’ёва жонка сядзіць на пянёчку, прадзе кудзялёчку. У-у-у-у!

Як вывядзе нітку, вераб’ю на світку.У-у-у-у!

Як вывядзе паўтара, вераб’ю на рукава. У-у-у-у!

Вядучы 2.

Гаманкі ручаёк, ты – вясны пачатак.

Карагод, карагод, спадарожнік свята.

Вядучы 1.

На рацэ крыгаход – светлае крушэнне.

Карагод, карагод, свята прадаўжэння.

Вядучы 2.

Гаспадыняй вясна стане ў нашым краі.

У дарозе яна, хутка завітае.

Вядучы 1.

Станем мы ў карагод з добрай весялосцю

І сустрэнем прыход маладзенькай госці.

Алена.            Шуміць, гудзе! Вясна ідзе! Шчасце і радасць людзям нясе!

Вяснянка 1.              
Ідзе вясна ў шумлівых водах,

У звонкім срэбры ручаёў

І разлівае мяккі подых,

Як песню нейкую без слоў.

Вяснянка 2.             
Звініць паветра і гамоніць

А даль так свежа і ясна.

Дзень добры вам, лясы і гоні,

Дзень добры, юная вясна.

Пачынаецца шэсце Вясны. 
Ганначка, Марылька 
Ганначка. Што прынесла нам, Вясна-весенька?

Вясна.

Я прынесла вам песні-песенькі,

Каб спявалі іх шчыра з году ў год,

Каб вадзілі вы дружна карагод.

Марылька.    Што падорыш нам, Вясна-весенька?

Вясна.            
Падарую вам шмат пралесачак.
Будуць красачкі ўсюды расцвітаць.

Будуць пташачкі звонка шчабятаць.

Добры дзень, мае даражэнькія, і дарослыя і маленькія.
Усім, хто мяне чакаў, карагодзікі рыхтаваў!

Ганначка.

Ой, Вясна мая вясёлая, развесяліла ўсе горачкі,

Усе горачкі, усе даліначкі.

Марылька. 

Пазеляніла ўсе дрэўцы і кусточкі,
Рассыпала кветачкі-красачкі.

Усе. Ой, Вясна, Вясна, што ты нам прынясла?

Вясна. Я прынесла-прынясла ясныя дзянёчкі, цёплае лецейка,
Птушак у садочкі, кветкі ў лужочкі.

Усе. Вясна-красна, што ты нам прынясла?

Вясна.

А прынесла я, прынясла малым дзеткам па яечку,

Маладым дзевачкам па вяночку, а хлопчыкам па свісточку.

Дарослыя. Вясна-красна, што ты нам прынясла?

Вясна. Я, Вясна-красна, вам прынесла бохан хлеба, ступу солі.
Старым бабкам – па прызбачцы, каб на сонейку пасядзелі.

Старым дзядкам – па кіёчку, каб не цяжка хадзілі.

Малодачкам – па кросенцам, маладым мужчынам – па                 плужочку,

Каб зямельку ўзаралі, буйным зернеткам засявалі,

Лета цёплае сустракалі.

Але ж, даражэнькія, не сама я да вас прыйшла, мяне птушачка на крыльцах прынесла. А якая – адгадайце: «Ходзіць па балоце, ногі высока падымае, жаб шу-кае». (Бусел) Давайце паклікаем яго. Паўтарайце за мной:

Буслік, буслік! Прылятай!
З намі трохі пагуляй!

Ганначка. Буська, буська, на табе галепу (працягвае спечаную булачку), на табе сярпок, а мне дай жыта снапок!

Марылька. Буська, буська, на табе жабку, ляці да нас (Працягвае зробленую з па-перы жабку.)
Бусел. Хто мяне клікаў? Хто мяне чакаў? Хто мне жаб прыгатаваў?

Усе. Мы!

Бусел. Дык дзе ж тыя жабкі?

Дзеці на нітачках трымаюць «жабак», квакаюць, бусел ловіць іх, дзеці стараюцца ўцячы ад бусла, хаваюцца.
Бусел. Якія спрытныя жабкі! А зараз я хачу даведацца, што вы ведаеце пра мяне.
Дзеці. Бусел– гэта сімвал Беларусі.

Марылька. Ты шчасце людзям прыносіш.

Ганначка. Кажуць, калі ўпершыню вясною бусла ў палёце ўбачыш, то будзе цэлы год шчаслівы і вясёлы, рухавы і бадзёры.

Марылька.  А ў таго, хто ўбачыць бусла, якi стаiць, будуць балець ногі.

Ганначка.
І яшчэ, калі шчыра папросіш, 

Ты, буслік, харошы, 

Дзіцятка прыносіш 

Таму, каму трэба.

Сястрычка ці брацік – 
Пра гэта пра ўсё

Трэба мамцы сказаці.

Іванка (дражніць бусла). 

Буслік, буслік, клекатун, цягаў бабу за каўтун,

Цягаў-цягаў, валачыў і ў балоце намачыў.

Бусел. Ах ты, свавольнік! (Спрабуе дагнаць хлопчыка.)

Аленка. Буслік, не сярдуй! Гэта ж ён пажартаваў! Не ўцякай, заставайся ў нас жыць. Гняздо тут сабе саўеш, дзетак выведзеш. А зараз з намі трохі пагуляй у масленічныя гульні.
Вяснянка 1. Першы дзень Масленкі называлі “Сустрэчай” ці “Стрэчанне”. У гэты дзень Масленку сустракалі і велічалі. Давайце і мы павітаем Масленіцу вясёлымі прыказкамі і прымаўкамі. Так, я буду называць першую частку прыказкі, а вы – другую. (За правільны адказ уручаецца блін)

1. Масленіца – палізуха: сыр і масла палізала.

2. Масленка з блінамі, а пост з грыбамі.

3. Будзе Масленка, будзе ля пупа красненька.

4. А мы Масленку чакалі ўсе аладкі выпякалі.

Вяснянка 2. Другі дзень Масленіцы называўся “Зайгрышы”. У гэты дзень каталіся з гор, каб доўгі лён вырас. Давайце вызначым у каго ж з гаспадароў лепшы лён вырасце. (Заплесці касу з ільну хутчэй і прыгажэй”) Скамарохі дапамагаюць у арганізацыі гульняў.
(Пераможцу ўручаецца масленічны блін)

Вясна.  Бліны – галоўны пачастунак на Масленіцу. Таму, што яны вельмі падобныя на сонца, якому людзі рады пасля доўгай зімы. У сераду на Масленіцу цешчы пяклі бліны і чакалі да сябе ў госці зяцёў, каб пачаставаць іх сваімі смачнымі блінамі. (Выносяць горку бліноў.)

Той, хто адкажа, колькі бліноў у гэтай горцы, будзе лічыцца самай лепшай цешчай, ці самым лепшым зяцем. (Бліноў 7, так як 7 дзён у Масленіцы).
Вяснянка 1. Вось і надышоў чацвёрты дзень Масленіцы. Гэты дзень называўся “Дзень святога Уласа”. Лічылася, што ў гэты дзень павінен першы раз заспяваць жаваранак. А яшчэ ў гэты дзень ушаноўвалі маладых, якія ў гэты год ажаніліся, і хадзілі ў лазню.

Вяснянка 2. А зараз зноў гульня. Запрашаем 5 хлопчыкаў. Кожны з вас атрымае птушачак. Вам патрэбна адправіць птушачак як мага далей. Чые птушачкі далей паляцяць, той і пераможца. (Пераможцу частуюць блінамі ці аладкамі).
На Масленіцу быў такі звычай “Калодкі вешаць”. Вешалі звычайна калодкі тым хлопцам, якія яшчэ не ажаніліся. А мы вам калодкі вешаем за тое, што ў нашай гульні прайгралі. (На ўдзельнікаў вешаюць калодкі).

Вясна. А вам хлопчыкі трэба зараз адкупіцца, а то будзеце насіць калодкі пакуль не знойдзеце нявесту. А адкупацца вы будзеце прыпеўкамі. ( Раздае прыпеўкі).
1. Не хадзіце, дзеўкі, у лазню,

Не хадзіце парыцца.

Ад гарачае прыпаркі

Макіяж адваліцца.

2. Пагарэлі хамуты,

Хай гараць і лямцы,

Як такі з цябе танцор,

Лепш сядзець на лаўцы.

3. Я па беражку бягу-

Бераг асыпаецца.

Я бяззубую люблю-

Яна не кусаецца.

4. Ой дзяўчаты, вы дзяўчаты
Добра вы спяваеце,

Толькі вось ад вашых песень

Куры разбягаюцца.

Вясна. Прыйшоў пяты дзень Масленіцы “Цешчыны вячэркі”. У гэты дзень зяці сваіх любімых цешчаў у госці запрашалі. А калі цешчу запрасілі, трэба ж яе нечым частаваці. А чым частаваць на Масленіцу, як не блінамі? Вось зараз і паглядзім , ці ўмеюць нашы хлопцы бліны пячы. (Хлопцам даюць патэльні. Яны павінны з завязанымі вачыма паставіць патэльню на пліту (стул). Гледачы могуць падказваць, куды патрэбна ісці.)

Малайцы, хлопцы, але вось у чым справа, не любіць цешча бліноў, што на пліце пякліся, ёй падавай бліны з печы, з пылу , з жару. І вам патрэбна цяпер напячы бліноў у печы. Гэта значыць, паставіць патэльню пад стул.

 Добры зяць у цешчы будзе. Частуйцеся блінамі.

Вяснянка 1. На шосты дзень нявестка збірала да сябе ў госці ўсю мужаву радню: дзядзечак, цётачак, сватоў, братоў.  Елі бліны і весяліліся. Гучыць полька (усе танцуюць)
Вяснянка 2. Апошні дзень Масленкі “Прабачальная бяседа”. У гэты вечар усе прасілі прабачэння. Звычайна казалі: “Прабач, калі саграшыў перад табой справай і языком”. І ў вас усіх ёсць магчымасць папрасіць прабачэння ў сваіх бацькоў, сяброў, знаёмых, настаўнікаў. (Просяць прабачэння. Абдымаюцца, цалуюцца)
Вясна. У народзе кажуць: “ Хто людзей весяліць, за таго увесь свет стаіць”. Вось мы з вамі добра павесяліліся, у гульні пагулялі, смачных бліноў пакаштавалі. Але прыйшоў час развітвацца.

Мне ўжо пара ў дарогу збірацца.
Многа ў мяне яшчэ работы.

Зямлю будзіць,
Дрэвы ды травы зеляніць. Да пабачэння.
Алена (уваходзіць з кашаю ў гаршчэчку). А зараз, даражэнькія, накормім смачнай кашай нашу зямельку-маці. Яна ж згаладалася за зіму, праўда?

Усе. Накормім, накормім.

Гаршчок закопваюць у зямлю
Дзед. А цяпер, людзі добрыя, пойдзем да вогнішча, каб спаліць лютую Зіму. 

Алена. Паўтарайце ўсе за мной:
Ярыла, узыйдзі! Агонь развядзі!

Старое спалі! Новае зляпі!

Хай адыдуць халады ў маўклівыя гады!

Спалім пудзіла Зімы! І Вясну праславім мы!

Скамарох 1.  Згары, Зіма, ты нядобрай была!

Скамарох 2. Адыдзі, Зіма, ты нямой была!

Бусел. Пусці Вясну на зямлю нашу!

Вядучы 1. 
Ярыла прыедзе на белым кані. 

Давай пагукаем яго ў цішыні. (Гукаюць. Ярыла прыйдзі).
Вядучы 2. 
Вясновачка спрытна каня прывядзе. 

З каня ён саскочыць, прыгожы, як дзень.

Вядучы 1. 

А з крэсівам кайстра ў яго на плячы,

З сабой залатыя нясе ён ключы.

Вядучы 2. 

Агнішча распаліць на радасць вясне,

Ключамі палеткі ўсе адамкне.

Вядучы 1. 

Дзе ён ні пагляне, там колас устане,

Дзе ступіць нагой, там жыта капой.

Алена. 

Ідзі, Вясна, дарога вольная, 

Пачнём з табою сяўбу супольную.

Дзеці водзяць карагоды.

